
निज प्रतिनिधि, बोधगया (गया)। पंचकोसी गया क्षेत्र के तहत बोधगया के सरस्वती (मुहाने) नदी में तर्पण, धर्मारण्य व मातंगवापी पिंडवेदी में पिंडदान व महाबोधि मंदिर में दर्शन की परंपरा कालांतर से चली आ रही है। जिसका निर्वहन पितृपक्ष के तृतीया तिथि को श्राद्ध कर्म कांड करने वाले आस्थावानों की भीड़ धर्मारण्य, मांतगवापी व महाबोधि मंदिर मे रविवार को उमड़ी। लेकिन सरस्वती पिंडवेदी पर विरानी छायी रही। सरस्वती पिंडवेदी पर होने वाले तर्पण के विधान को पंडा-पुजारी धर्मारण्य के समीप ही मुहाने नदी में संपन्न कराए। क्योंकि सरस्वती पिंडवेदी आज भी पूर्णतया उपेक्षित है। आवागमन के लिए मार्ग सुलभ न होने के कारण तीर्थ यात्री वहां तक पहुंच नहीं पाते। फिर भी तर्पण, पिंडदान व दर्शन का सिलसिला बोधगया के पिंडवेदियों पर सूर्योदय से सूर्यास्त तक चला।

मुहाने नदी में स्नान व तर्पण के पश्चात तीर्थ यात्री धर्मारण्य पिंडवेदी पर पहुंच रहे थे। जहां पूर्व से ही पंडा-पुजारी के सेवक यजमान के बैठने के लिए जगह की व्यवस्था कर रखे हैं। वहां यजमान परंपरा के अनुसार श्रद्धा पूर्वक अपने पूर्वजों को याद कर पिंडदान के विधान को संपन्न कर पिंड को धर्मारण्य मंडप में बने अष्टकमल आकार के कूप में छोड़ते हैं। वहीं, कई ऐसे तीर्थ यात्री भी थे जो प्रेत बाधा से मुक्ति के लिए त्रिपिंडी श्राद्ध कर धर्मारण्य परिसर में बने अष्टकमल आकार के दूसरे कूप में नारियल छोड़ रहे थे। यहां के बाद तीर्थ यात्री मातंगवापी पिंडवेदी पहुंचते हैं। यहां तीर्थ यात्री अपने पूर्वजों के मोक्ष के लिए किए पिंडदान को मातंगेश शिव पर छोड़ते हैं।

वायु पुराण के अनुसार धर्मराज युधिष्ठिर ने महाबोधि मंदिर में धर्म नामक शंकर व बोधिवृक्ष को नमस्कार पिंडदान करने के पश्चात किया था। और स्कंध पुराण के अनुसार धर्मारण्य में महाभारत युद्ध में जाने-अंजाने मारे गए लोगों के आत्मा की शांति के लिए धर्मराज युधिष्ठिर ने पिंडदान किया था। महाबोधि मंदिर के मुचलिंद सरोवर का क्षेत्र तीर्थ यात्रियों से पटा है। सभी अपने पितरों के मोक्ष की कामना से पिंडदान के विधान करने में लगे हैं। पंडा-पुजारी मंत्र का जोर-जोर से उच्चारण कर रहे हैं। भगवान विष्णु के साथ-साथ भगवान बुद्ध का जयकारा भी विधान समाप्त होने पर ताली बजाकर तीर्थ यात्री लगाते हैं। उसके बाद मंदिर के गर्भगृह में भगवान बुद्ध का दर्शन व पवित्र बोधिवृक्ष को नमन कर अगले पड़ाव की ओर रवाना होते हैं।

गया। आश्विन कृष्ण चतुर्थी सोमवार त्रिपाक्षिक गया श्राद्ध का पंचम दिवस है। इस तिथि को सर्वप्रथम ब्रह्म सरोवर तीर्थ पर श्राद्ध होता है। गयाधाम के दक्षिण फाटक से बाईपास पथ जाने के मार्ग में वैतरणी सरोवर से दक्षिण ब्रह्म सरोवर है। ब्रह्म सरोवर के तट पर श्राद्ध होता है। श्राद्ध के बाद ब्रह्मकूप वेदी का दर्शन एवं प्रदक्षिणा की जाती है।

इस वेदी की प्रदक्षिणा से अश्वमेघ यज्ञ का फल प्राप्त होता है। ब्रह्मकूप वेदी सरोवर में दक्षिण पश्चिम भाग में पत्थर का स्तंभ है। जल में डूबे हुए रहने के कारण इसकी प्रदक्षिणा बाहर से ही होती है। ब्रह्मजी ने गयाधाम में यज्ञ करके ब्रह्म सरोवर में यज्ञान्त स्नान किया था तथा उक्त ब्रह्मकूप स्तंभ स्थापित किया था। इस सरोवर के उत्तर पश्चिम दिशा में स्थित काक शिला वेदी पर कुत्ता एवं कौआ के निमित्त बलि दी जाती है। काकबलि वेदी से पश्चिम जाकर ब्रह्मसरोवर के पश्चिमी गेट से माड़नपुर तिनमुहानी पर जाने का मार्ग है। तिनमुहानी से उत्तर तारक ब्रह्म वेदी है। एक छोटे मंदिर में गली के भीतर तारक ब्रह्म हैं।

मुख्य पथ पर पूर्व मुख ब्रह्म वेदी है। इनके दर्शन से पितरों का उद्धार हो जाता है। इन्हें पितृतारक ब्रह्म कहा जाता है। उसके बाद माड़नपुर तिनमुहानी से पश्चिम जाकर उत्तर की ओर गल में आम्र सिंचन वेदी है। यह वेदी गोप्रचार वेदी से दक्षिण है। यहां आम का वृक्ष है। इसकी जड़ में कुशा के सहारे जल अर्पण किया जाता है। यहां पिंडदान नहीं होता है। यह भी दर्शन एवं नमस्कार की वेदी है। उक्त आम के वृक्ष को बह्मसरोवर से उखाड़कर ब्रह्म ने यहां रोपा था। उक्त तीन वेदियां दर्शनीय वेदियां हैं जो 360 वेदियों में से प्रधान है। इनका पुराणों में उल्लेख है।

-[आचार्य लाल भूषण मिश्र]

गया। आश्विन मास कृष्ण पक्ष पंचमी तिथि मंगलवार त्रिपाक्षिक गया श्राद्ध का छठा दिन है। इस तिथि को विष्णुपद मंदिर में विष्णु के दाहिने चरण पर अवस्थित विष्णुवेदी, रुद्रपद वेदी एवं ब्रह्मपद वेदी पर पिंडदान होता है। विष्णुपद वेदी पर पिंडदान से विष्णुलोक, ब्रह्मापद वेदी पर पिंडदान से ब्रह्मालोक को तथा रुद्रपद वेदी पर पिंडदान से रुद्रलोक को पितर जाते हैं।

विष्णुपद वेदी पर भीष्म पितामह द्वारा पिंडदान करने से उनके पिता शान्तनु विष्णुलोक को प्राप्त हुए थे। पिंडदान के समय शान्तनु ने प्रत्यक्ष होकर भीष्म पितामह को आशीर्वाद दिया था कि वे त्रिकालदर्शी हों तथा इच्छानुसार मृत्यु प्राप्त करें। रुद्रपद वेदी पर भगवान श्रीराम द्वारा पिंडदान करने से दशरथ रुद्रलोक को प्राप्त हुए थे। श्रीराम को प्रत्यक्ष होकर आशीवाद दिया था कि वे अयोध्यावासी सहित विष्णुलोक जाएं।

विष्णुपद मंदिर में आदिगदाधर विष्णु ने उत्तरमुख स्थित होकर अपनी आदि गदा से कंपित सिर वाले गयासुर को स्थिर किया था। अत: विष्णु चरण के दाहिने चरण का अंगूठा उत्तर दिशा में है और एड़ी दक्षिण दिशा में है। विष्णु चरण दक्षिण दिशा में दीवाल में महालक्ष्मी उत्तर मुख है। महालक्ष्मी दर्शनीय एवं प्रणम्य वेदी है। पश्चिम दीवाल में पूर्व मुख विश्वेदेव है। विश्वदेव दर्शनीय एवं प्रणम्य वेदी है। मंदिर से बाहर विष्णु के वाहन गरुड़ जी दक्षिण मुख है। मंदिर से उत्तर दिशा में गरुड़जी दर्शनीय एवं प्रणम्य हैं। मंदिर के दक्षिण तरफ जगन्नाथ माधव सुभद्रा एवं बलदेव का मंदिर है। उक्त सभी देवता पूर्व मुख हैं। इनके दर्शन नमस्कार किए जाते हैं। 360 वेदियों में अधिकाधिक वेदियां दर्शनीय वेदियां हैं। दर्शन नमस्कार से पितर मुक्त होते हैं। श्राद्धकर्ता को भी आशीर्वाद देते हैं।

-[आचार्य लालभूषण मिश्र]

गया। आश्विन कृष्ण षष्ठी बुधवार त्रिपाक्षिक गया श्राद्ध का सप्तम दिवस है। उक्त तिथि को 16 वेदी नामक तीर्थ की वेदियों पर पिंडदान होता है। विष्णुपद मंदिर के समीप पूर्व दिशा में उक्त वेदियां स्तंभ के रूप में हैं। एवं धर्मशिला पर स्थित हैं। उक्त धर्मशिला पवित्रतम गयासुर के सिर पर स्थापित है। यह शिला मरीची ऋषि की पत्नी धर्मवती है जो पति के शाप से पत्थर बन गई थी। उग्र तपस्या द्वारा धर्मव्रता ने विष्णु आदि देवताओं से वरदान प्राप्त किया था कि उक्त शिला धर्मशिला के नाम से विख्यात हो, यहां सभी देवता निवास करें, सभी तीर्थो से पवित्र हो तथा इस पर श्राद्ध करने वाले उत्तम लोक प्राप्त करें। आज सोलह वेदी की पांच वेदियों पर श्राद्ध होता है।

कार्तिकेय पद, दक्षिणाग्नि पद एवं सूर्य पद पर श्राद्ध से क्रमश: शिवलोक, ब्रह्मालोक एवं सूर्यलोक को पितर प्राप्त करते हैं। गार्हपत्य पद एवं आहवानीय पद पर श्राद्ध से क्रमश: वाजपेय यज्ञ एवं अश्वमेध यज्ञ का फल श्राद्धकर्ता को प्राप्त होता है।

श्राद्ध के बाद दर्शन एवं नमस्कार हेतु वेदियों के पास जाकर दर्शन-पूजन का विधान है। सोलह वेदी के ईशान कोण में छोटे मंदिर में नरसिंह भगवान पूजनीय हैं जो पितरों का उद्धार करते हैं। उत्तर दिशा में पितृच्छा या महादेव के दर्शन से पितर प्रसन्न होकर आशीर्वाद देते हैं। पश्चिम दिशा में पांच गणेश मूर्तियां दर्शनीय वेदी हैं। ये गणनाथ वेदी के नाम से जानी जाती है। उक्त सभी वेदियां 360 वेदियों में परिगणित होती हैं।

-[आचार्य लालभूषण मिश्र]

http://www.jagran.com/spiritual/puja-path-pitru-paksha-10754695.html 

गया। आश्विन कृष्ण सप्तमी बृहस्पतिवार त्रिपाक्षिक गया श्राद्ध का 8वां दिवस है। उक्त तिथि को 16 वेदी नामक तीर्थ पर 6ठी वेदी से 10 वीं वेदी तक पांच वेदियों पर श्राद्ध होता है। यह तीर्थ गयासुर के सिर पर तथा धर्मशिला पर है।

कठिन तपस्या करके विष्णु से वरदान प्राप्त करके गयासुर सभी तीर्थो एवं देवताओं से पवित्र हो चुका था। उसके दर्शन मात्र से पितर को स्वर्ग प्राप्ति हो जाती थी। उसके सिर पर ब्रह्म ने यज्ञ किया था। यज्ञ की पूर्णाहुति के पहले उसका सिर कंपित होने लगा। धर्मशिला एवं सभी देव-देवी के साथ विष्णु भगवान ने उसके सिर पर स्थित होकर अपनी आदि गदा के सहारे उसके कंपन को स्थित किया। विष्णु भगवान से गयासुर ने पुन: वरदान प्राप्त किया कि यहां श्राद्ध करने वाले के 101 कुल का उद्धार होगा तथा विष्णु आदि देवता सदा निवास करेंगे। पांच वेदियों में से चंद्रपद, आव सथ्य पद, दधीचि पद एवं कण्व पद पर श्राद्ध से पितर ब्रह्मालोक जाते हैं तथा गणेश पद पर श्राद्ध से रुद्रलोक को पितर प्राप्त करते हैं। सभ्य पद पर श्राद्ध करने से ज्योतिष्टोम यज्ञ का फल प्राप्त होता है।

गया। आश्विन कृष्ण पक्ष अष्टमी शुक्रवार त्रिपाक्षिक गया श्राद्ध का 9वां दिवस है। इस तिथि को 16 वेदी तीर्थ की 11वीं वेदी से 16वीं वेदी तक पिंडदान होता है। 16 वेदी तीर्थ की वेदियां देवताओं और ऋषियों के चरण प्रान्त हैं।

आज मतंग पद, क्रौंच पद, इन्द्रपद, अगस्त्य पद एवं कश्यप पद पर पिंडदान होता है। इन्द्र पद पर श्राद्ध से पितर इन्द्रलोक तथा शेष चार पदों पर श्राद्ध से पितर ब्रह्मालोक जाते हैं। गजकर्ण पद वेदी पर दूध से तर्पण किया जाता है। उक्त सभी वेदियों में कश्यप पद वेदी सर्वश्रेष्ठ है।

कश्यप का चरण प्रान्त दिव्य है। यहां भारद्वाज ऋषि ने पिंडदान किया था। भारद्वाज की माता शांता भी उपस्थित थी। श्राद्ध का पिंड लेने के लिए गौर वर्ण तथा श्याम वर्ण का हाथ सामने आया। भारद्वाज के पिता गौर वर्ण के थे। माता शांता के आवास के स्वामी कृष्ण वर्ण के थे। क्षेत्र स्वामी भी पिंड के अधिकारी थे। माता शांता के संकेत से भारद्वाज ने कश्यप पद पर दोनों को पिंडदान किया और दोनों ने ब्रह्मालोक को प्राप्त किया।

-[आचार्य लालभूषण मिश्र]

गया। गयाधाम के वैतरणी तालाब के तट पर में पिंडदान करने विधान है। यहां पुरोहित द्वारा गाय की पूछ पकड़कर वैतरणी पार कराया जाता है। कुछ ऐसा ही पितृपक्ष मेला के समापन की पूर्व संध्या पर गुरूवार को काफी संख्या में पिंडदानियों ने गाय की पूछ पकड़कर वैतरणी पार कराया।

पुरोहित ने अपने-अपने पिंडदानियों को गाय की पूंछ पकड़ा कर पूर्वजों का नाम याद कराया। पुरोहित ने पिंडदानी को कहा कि गयाधाम के वैतरणी में गाय की पूंछ पकड़कर पूर्वजों को बैकुंठ लोक में वास कराया जाता है। इस कारण से यहां पिंडदान करना अनिवार्य है। यहां सुबह से लेकर शाम तक गाय की पूंछ पकड़कर पिंडदान कराया गया है। वही दूसरी ओर से कुछ सीमित व्यापारी गाय या फिर गाय का बछड़ा लेकर वैतरणी तालाब के आस-पास अपनी दुकान खोलकर बैठे थे। जैसा यजमान वैसा गाय या फिर उनके बछड़ा का दर तय था। कुल मिलाकर देखा जाए तो यहां शांतिपूर्ण और वैदिक मंत्रोच्चारण के बीच देश व विदेश से आने वाले पिंडदानियों का पिंडदान कराया गया।

जिन पिंडदानियों ने 15 दिनों का पिंडदान किए हैं, वैसे लोगों का सुफल शुक्रवार को महाल्या के दिन अक्षयवट वृक्ष के नीचे कराया जाएगा। सुफल कराने के लिए सुबह से लेकर शाम तक पिंडदानी अपने-अपने पुरोहितों सम्मुख बैठे रहते हैं। जैसा पुरोहित का आदेश होता है, उसका अनुपालन पिंडदानी करने की कोशिश करते हैं।

आश्विन मास की अमावास्या तिथि त्रिपाक्षिक गया श्राद्ध का 16वां दिवस है। इस तिथि को अंतिम पिंडदान अक्षयवट वेदी पर होता है। यहां पिंडदान से पितर ब्रहमलोक को प्राप्त करते हैं।

अक्षयवट वेदी पर स्थित वट वृक्ष युग-युगान्तर में भी नष्ट नहीं होता। कलियुग के अंत में महाप्रलय होने पर संपूर्ण पृथ्वी जल में डूब जाती है किन्तु वटवृक्ष पर भगवान विष्णु बालक रूप में योग निद्रा में शयन करते हैं। मोक्षधाम गया में एकमात्र वटवृक्ष ही साक्षी हुआ था। जब सीता ने दशरथ के आग्रह पर बालू का पिंडदान करके उन्हें मुक्त किया था। उसी समय वट वृक्ष को अक्षय होने का आशीर्वाद मिला था। वृन्दावन, प्रयाग एवं उज्जैन (कुमुद्वतीपुरी) में भी अक्षयवट वृक्ष है।

पिंडदान के बाद अक्षयवट के दर्शन नमस्कार का भी विधान है। समीप में स्थित छोटे मंदिर के बटेश्वर शंकर भी दर्शनीय वेदी है। ये दर्शन मात्र से पितरों का उद्धार करते हैं। उतर दिशा में बड़े मंदिर में प्रपितामह शंकर अंतिम दर्शनीय वेदी है। इनके दर्शन से 100 कुल का उद्धार होता है। गया श्राद्ध की पूर्णता गयाधाम के पंडाजी (ब्राहमण कल्पित ब्राहमण) के द्वारा होती है। इन्हें ब्रहमा ने अपने मानस से उत्पन्न किया था। दान एवं दक्षिणा से संतुष्ट होकर पंडाजी श्रद्धकर्ता की पीठ पर हाथ रखकर आशीर्वाद देते हैं और कहते हैं कि श्राद्ध पूर्ण हुआ।

आश्विन कृष्ण प्रतिपदा- यह तिथि नाना-नानी के श्राद्ध के लिए उत्तम मानी गई है। आश्विन कृष्ण पंचमी- इस तिथि में परिवार के उन पितरों का श्राद्ध करना चाहिए जिनकी अविवाहित अवस्था में ही मृत्यु हुई हो। आश्विन कृष्ण नवमी- यह तिथि माता एवं परिवार की अन्य महिलाओं के श्राद्ध के लिए उत्तम मानी गई है। एकादशी व द्वादशी- आश्विन कृष्ण एकादशी व द्वादशी को उन पितरों का श्राद्ध किया जाता है जिन्होंने संन्यास ले लिया हो। आश्विन कृष्ण चतुर्दशी- इस तिथि को उन पितरों का श्राद्ध किया जाता है जिनकी अकाल मृत्यु हुई हो। आश्विन कृष्ण अमावस्या- इस तिथि को सर्व पितृ अमावस्या भी कहते हैं। इस दिन सभी पितरों का श्राद्ध किया जाता है।  
टिप्पणी : अग्नि पुराण ११७.५० के अनुसार प्रतिपदा को श्राद्ध से बहु धन, द्वितीया को स्त्रियां, चतुर्थी को धर्मकामद, पञ्चमी को पुत्रकाम, षष्ठी को श्रैष्ठ्यभाग, सप्तमी को कृषिभागी, नवमी को एकशफ, दशमी को गोगण, एकादशी को परिवारी, द्वादशी को धनधान्य, त्रयोदशी को ज्ञातिश्रैष्ठ्य, चतुर्दशी को शस्त्र से मृतों का, अमावास्या को सबका श्राद्ध किया जाता है।
